
Borrador sujeto a cambios del informe de fiscalización SOBRE el ayuntamiento de Berriozar.- Ejercicio 2005

Nafarroako Parlamentuko Mahaiak, 2007ko martxoaren 19an eginiko bilkuran, erabaki zuen Comptos Ganberak Berriozarko Udalari buruz egindako fiskalizazio txostena, 2005eko ekitaldikoa, argitara dadila agintzea.

Iruñean, 2007ko martxoaren 19an

Lehendakaria: Rafael Gurrea Induráin

I. Sarrera
Berriozarko Udalak 8.546 biztanle ditu eta hauexek dira bertako zifra adierazgarrienak 2005eko abenduaren 31n:
	Entitatea
	Aitorturiko betebeharrak
	Aitorturiko eskubideak
	Langileak, 2005ean

	Udala
	4.967.173
	4.922.742
	68



Udalak ondoko mankomunitateetan hartzen du parte:
· Iruñerriko Mankomunitatean, eta haren bidez ematen ditu uraren ziklo integralaren zerbitzuak, hiri hondakin solidoen kudeaketa eta tratamendukoak eta eskualdeko hiri garraiokoak.
· Antsoain, Berriozar eta Berriobeitiko Gizarte Zerbitzuen Mankomunitatean. Horren bidez emaniko zerbitzuak dira etxez etxeko laguntza, drogamenpekotasun-programa eta abegi eta gizarte-orientazioa.
II. Helburua

Nafarroako toki administrazioari buruzko uztailaren 2ko 6/1990 Foru Legeari, Nafarroako toki ogasunei buruzko martxoaren 10eko 2/1995 Foru Legeari eta Comptos Ganberari buruzko abenduaren 20ko 19/1984 Foru Legeari jarraituz, fiskalizatu egin ditugu bai Berriozarko Udaleko kudeaketa ekonomiko-finantzarioa bai udal horren 2004ko ekitaldiko gastu eta dirusarreren aurrekontuen exekuzioa.

Fiskalizaturiko toki-entitateari aplikatzekoa den araubide juridikoa, funtsean, honako hauek osatzen dute: arestian aipatutakoak eta Toki araubidearen oinarriak arautzeko apirilaren 2ko 7/1985 Legea, Nafarroako administrazio publikoen zerbitzuko langileen Estatutua, hirigintza-kudeaketa eta administrazio-kontratazioa arautzen duen araudia eta Nafarroako toki entitateei aplikatzekoa den gainontzeko araudia.

Kontabilitatearen eta aurrekontuen arloan, araubide juridikoa ezartzen dutenak 1998ko irailaren 21eko 270, 271 eta 272 foru dekretuak dira, zeinak Nafarroako toki administraziorako aurrekontu eta gastu publikoari, aurrekontu-egiturari eta kontabilitateari buruzkoak baitira.

Txostenaren helburua da honako hauei buruzko gure iritzia adieraztea: 

a) Berriozarko Udalaren 2005eko ekitaldiko aurrekontuaren garapena eta betetzea.
b) 2005eko abenduaren 31ko ondare-egoeraren agerpena, aplikatzekoak diren kontabilitate-printzipioei jarraituz.
c) Jarduera ekonomiko-finantzarioa legezkotasun-printzipioari lotua egon ote den.
d) Zein zen udalaren finantza-egoera 2005eko abenduaren 31n.
e) Berriozarko Udalaren finantzen egoera-orrien informazio osagarrian eta azalpen oharretan ageri diren datuen eta iruzkinen onargarritasuna eta koherentzia.
f) Comptos Ganberak egindako azken fiskalizazio-txostenean, zeina 2004ko ekitaldiari buruzkoa baita, eman zituen gomendioak noraino bete diren.
III. Norainokoa

Comptos Ganberak, bere jarduketa programarekin bat, Berriozarko Udalaren (aurrerantzean, “udala”) finantzen egoera-orrien fiskalizazioa egin du; egoera-orri horietan sarturik daude 2003ko ekitaldiko aurrekontuaren likidazioaren egoera-orria, aurrekontu-emaitza eta diruzaintzako gerakina, eta 2005eko abenduaren 31ko egoeraren balantzea, bai eta finantzen egoera-orri horien informazio osagarria eta azalpen oharrak ere, 2005eko ekitaldikoak.

Udalak kontabilitate publikoari buruzko plan orokorra ezarrita dauka.

Beraz, eginiko lanak hauxe izan du arretagai: dirusarrera eta gastuei buruzko kapitulu ekonomikoak eta ondare-masak berrikustea, eta antolamenduari, kontabilitateari eta barne-kontrolari dagozkion hainbat puntu aztertzea.

Lana egin dugu Espainiako Estatuko Kanpo Kontroleko Organo Publikoak Koordinatzeko Batzordeak onetsitako fiskalizazio printzipioei eta arauei jarraituz eta aurreko urteetako lanetan agerian gelditu diren baldintzen eta arazoen arabera beharrezkotzat jo ditugun proba guztiak aplikatuz.

Txostenean daude, halaber, udalaren antolamendua, barne-kontrola, eraginkortasuna eta efizientzia hobetzeko beharrezkotzat jotzen ditugun iruzkin eta gomendioak.

Udaleko eta haren erakunde autonomoetako langileei eskerrak ematen dizkiegu lan hau egiteko eman diguten laguntzarengatik.
IV. Iritzia

Egindako fiskalizazioaren barruan, 2005eko abenduaren 31n bukatutako ekitaldiari dagozkion Berriozarko Udalaren finantzen egoera-orriak aztertu ditugu, zeinak udalaren ardurapean egin baitira.
IV.1. 2005eko aurrekontu bateratuaren likidazioari dagokionez

Erantsi dugun 2005eko aurrekontu bateratuaren likidazioaren egoera-orriak eta oharrek behar bezala agertzen dute, garrantzizkoak diren alderdi guztiei dagokienez, ekitaldiko jarduera eta 2005eko abenduaren 31ko aurrekontu-egoera.
IV.2. 2005eko abenduaren 31ko ondare-egoeraren agerpena

Erantsi dugun 2005eko abenduaren 31ko egoera-balantzeak eta oharrek behar bezala agertzen dute udalaren finantza- eta ondare-egoera.
IV.3. Legezkotasuna
Oro har, udalaren jarduera ekonomiko-finantzarioa legezkotasun-printzipioari jarraituz egin da.
IV.4. 2005eko abenduaren 31ko finantza-egoera.

Hasierako aurrekontua 4.606.170 eurokoa da, eta behin betikoa, 5.231.520 eurokoa. Gastuen betetze-maila ehuneko 95ekoa da, eta dirusarrerena, ehuneko 94koa.

2005eko ekitaldian behera egin du dirusarreren betetzearen ehunekoak; gastuenak, berriz, lehengoan dirau. Azken horien artean, zuzeneko zergen betetzea ehuneko 120koa izan da, eta zeharkakoena ehuneko 89koa; bi kapitulu horiek ekitaldiko dirusarreren ehuneko 34 egiten dute. Udalaren baliabideen ehuneko 50 transferentzietatik datoz. Bestalde, langileen eta ondasun arrunten gastuen eta zerbitzuen gastuen artean, aitorturiko betebehar guztien ehuneko 79 osatzen da.

Ekitaldia ixtean aurrekontuko emaitza doitua 412.758 euroko superabita zen. 2005eko abenduarne 31ko zorra 1.412.100 eurokoa zen, hain zuzen ere 2004ko zenbateko bera; izan ere, ekitaldi horretan itundutako mailegua 2006tik aurrera amortizatzen hasiko da.
Berriozarko Udalaren 2005eko abenduaren 31ko finantza-egoeraren bereizgarri dira ehuneko 18ko aurrezki garbia eta 850.180 euroko diruzaintzako gerakina.
IV.5. Informazio osagarria eta azalpen oharrak

Finantzen egoera-orri bateratuen informazio osagarrian eta azalpen oharretan beharrezkoa den informazioa dago haiek ongi interpretatu eta ulertzeko.
IV.6. Gomendioen jarraipena

Oro har, esan daiteke 2004ko ekitaldiari buruzko txosteneko administrazio- eta kontabilitate-izaerako gomendio nagusiak aintzat hartuak izan direla, eta horiek behar bezala aplikatzeko neurri egokiak hartzen ari direla.
IV.7. Ondorio orokorra

Laburtuz, eta ondorio orokor gisa, esan genezake udalak egokiro kudeatzen dituela bere aurrekontuak, ekonomia eta finantzak.
Halere, azpimarratu behar da ezen finantza-egoerak hobera egin duela azken bi ekitaldietan gastu arruntari eusteari esker.
Azpimarratzekoa da, azkenik, udalak ondasunen udal inbentarioa egunean jartzeko egin duen ahalegina.
V. Iruzkinak, ondorioak eta gomendioak
V.1. Administrazio-kontratazioa

2005eko ekitaldian ez da nabarmentzeko moduko adjudikaziorik egin obren eta zerbitzuen arloan. Halere, udalaren etxabe bat egokitzeko obren kontratazioari buruzko espedientea aztertu dugu. Egindako azterketaren arabera, indarreko araudia behar bezala bete da, eta zuzen egin da espedientearen kontabilitate- eta administrazio-jarraipena.
V.2. Kudeaketari buruzko bestelako gomendioak

Jarraian azaltzen dira gure aburuz udalak antolaketa orokorrari buruz bere egin behar dituen gomendio nagusiak, antolaketa-sistemak, prozedurak, kontabilitatea eta barne-kontrola hobetzeko.

Barne araubideko erregelamendu bat egitea, udalaren organo exekutiboen eskumenak definitzeko eta eskumenak organoen artean banatzeko.

Oinarrizko kudeaketa-prozedurak idatziz jartzea, eta exekuzio-faseetarako arduradunak identifikatu eta esleitzea.
Udalaren aurrekontuak onestea legedi indardunean ezarritako epeetan. 
Francisco Javier Sesma Masa auditorea arduratu da lan honetaz, eta hark proposatuta eman da txosten hau, araudi indardunak ezarritako izapideak bete ondoren.
Iruñean, 2007ko martxoaren 5ean
Lehendakaria, Luis Muñoz Garde
Eranskina: 2005eko ekitaldiko finantzen egoera-orri bateratuen oroitidazkia

